
Добар ден и ви благодарам на поканата да бидам денес со вас. Ја ценам укажаната можност да 

го следам симулираното судење кое јасно ги демонстрираше напорите кои сте подготвени да ги 
направите во врска со вашите улоги во новиот акузаторен систем. Се надевам дека уживавте како 
учесници и ја поздравувам вашата страст, експертиза и посветеност.   

 
Без сомнение, новиот Закон за кривична постапка е од витално значење за демократскиот 

развој на Македонија и сите вие сте важен дел од тој пат.  Новиот акузаторен систем ќе бара 
подинамично и поефективно водење на постапката.  Овој нов систем подразбира обвинителство кое 
се потпира на цврсти докази, адвокати кои обезбедуваат најдобра одбрана за своите клиенти, и судии 
кои обезбедуваат фер судење.   

 
Почитта кон владеењето на правото претставува клучна основа на едно силно демократско 

општество и Соединетите Држави ќе продолжат да го поддржуваат напредокот на Македонија кон 
судски систем кој навистина е фер, ефикасен и ефективен. Соединетите Држави инвестираа милиони 
долари за поддршка на развојот на македонскиот правен систем. Ја препознаваме важноста од цврсто 
воспоставени кривично-правни процедури  за сите граѓани и свесни сме дека, иако напредокот не е 
секогаш лесно остварлив, вложениот труд навистина се исплати.  
 

Го поздравуваме  вашиот прогрес и желба за усовршување на вештините за водење на 
постапката во функција на вашите сограѓани.  Но во исто време сме свесни за постоењето на 
одредени состојби во македонскиот правен систем на кои дополнително треба да се посвети особено 
внимание.  Како што Европската комисија има забележано во Извештајот за напредокот во 2013 
година, Македонија се уште треба да работи на јакнење на виталните аспекти на својот правен 
систем, како што се независноста на судството, неселективна правда и квалитетни судските одлуки.  
Целта на кривично-правната професија треба да биде градење на стабилна судска пракса и носење 
јасни, добро образложени и пропорционални пресуди во согласност со најдобрите практики на 
Европскиот суд за човекови права.  
 

Свесни сме дека за овој процес е потребно време, трпение, многу судски процеси, но и грешки. 
Во САД сеуште работиме на овој процес. Не постои идеален систем, но имање на независно и 
почитувано судство како и еднаква заштита пред законот се добар почеток.   
 

Уште еднаш ви благодарам за учеството на овој значаен настан.   Вашето знаење, искуство и 
посветеност кон правдата се инспративни и  влеваат сигурност во врска со иднината на правниот 
систем на Македонија.  

